
EUSKARAN ADOS! MAHAIA

AKTA

EGUNA | 2025-12-01 |
| ORDUA | 18:00 |
| TOKIA | UDALETXEKO BATZAR ARETOAN |

PARTAIDEAK | Zubimusu lkastolako ordezkaria

Fleming Herri Eskolako ordezkaria

Galtzaundi Tolosaldeko euskaltzaleen elkarteko ordezkaria
UEMAko ordezkaria

Galtzaundikidea

Euskara zinegotzia EHBildu

Euskara teknikaria

*OHARRA: Akta publikoa izango denez, datuen babesagatik, ez dira
izen-abizenak jarriko.

AZTERTUTAKO GAIAK

1. AURREKO BILERAN JASOTAKO AKTAREN ONARPENA

Akta aho batez onartu da.

2. 2026RAKO AURREKONTUA

2026ko aurrekontua bere horretan eramango da datorren abenduaren 4an
aurrekontuak onartzeko egingo den ezohiko bilkurara. Alderdi Sozialistak zuzenketa
batzuk aurkeztu zituen eta euskara aurrekontuko dirulaguntza batzuk kentzea
proposatu, baina ez ziren onartu. Beraz, euskarari dagokion aurrekontua bere horretan
onartuko da 2026ko aurrekontuetan.

3. OKINDEGIETAKO KANPAINA

Galtzaundiko ordezkariak adierazi duenez, ofizialki bukatu da kanpaina, azaroaren
17tik 23ra burutu baita. Datorren astean pasako da establezimenduetatik emaitzak
jasotzera. Larrea okindegian eta Amasa kafetegian hizkuntza paisaian, behintzat,
aldaketa batzuk egin dituzte. Aramendian motelago doa prozesua, Errenteriako
jabeekin hitz egin behar duelako, eta honek beti ibilbidea zaildu egiten du. Oro har,
pixkanaka bada ere, ari dira aurrerapenak egiten.

4. AIZTONDON HIKA BULTZATZEKO PROPOSAMENA

Euskaran Ados! mahaian proposatu bezala, alkatea jarri zen harremanetan beste
udaletako alkateekin eta erantzun ezberdinak jaso ditu:

- Zizurkil interesatua agertu da, baina ordainketa bi urteetan egin daitekeen
galdetu du zinegotziak. Kontsulta eginda, Badihardugu Euskara Elkartekoek
baiezkoa erantzun dute. Eskualde mailan egitea ere proposatu omen zuten,
baina garbi dago Tolosaldea guztian ez dela berdin hitz egiten, eta, beraz, lana
multzoka egin beharko litzatekeela.

- Asteasuk interesgarria zela, baina beste lehentasun bat bazuela erantzun zuen.
- Alkizak bidean zerbait galdu zenaren iritzia adierazi omen zuen.

Beraz, ikusita proposamena ondo bideratzeko informazioa zuzenean udalei bideratzea
beharrezkoa dela, Badihardugu Elkartekoak berriz jarriko dira harremanetan udalekin
eta zuzenean azalduko diete egitasmoa.

5. EUSKARAREN NAZIOARTEKO EGUNA

Azaroaren 29an, aurreko larunbatean, egin zen hizkia osatzeko deialdia. Aurrez,
hamaiketakoa prestatu zuten Behar Zana eta Irrintzi Elkartekoek.

Ondoren, R hizkia osatu eta argazkia atera zen, Galtzaundik Tolosaldean egin nahi duen
Euskararen etorkizuna jokoan!! esaldia osatzeko.

Jende dezente bildu zen eta sentsazioa ona izan zen.

6. BIKAIN ZIURTAGIRIA

Goi-mailako BIKAIN euskararen ziurtagiria eskuratu du Udalak. Azaroaren 19an etorri
zen EMUN enpresako ebaluatzailea, eta udal-agintari zein langileekin bildu ondoren,
goi-mailako BIKAIN lortzeko puntuazioa eman diote Udalari. Datorren abenduaren
16an egingo da ziurtagiri banaketa-ekitaldia Gasteizko Europa Jauregian. Urteetako
lanaren aitortza dela aipatu da.

7. FINANTZA ERAKUNDEEKIN HITZARMENA

UEMAko ordezkariak azaldu du joan den azaroaren 20an sinatu zutela UEMAko herriek
eta zenbait finantza erakundeen arteko hitzarmena. Gure herrian, Kutxabankek eta
Laboral Kutxak sinatuta dute hitzarmena eta baldintzak batzuk bete behar dituzte
euskararen erabileraren inguruan. Irudipena da %75ean paisaia linguistikoa euskaraz
erabili behar badute ere, gutxiago erabiltzen dutela. Orain SIR bidez bidali dituzte
sinatzeko udaletara eta berriz ere SIR bidez bueltatu behar dira UEMAra.

8. KUADERNO DEMOLINGUISTIKOAREN AZALPENA

UEMAko ordezkariak, Inaki lurrebasok landutako kuaderno demolinguistikoaren
azalpen laburra eman du. Garbi geratu behar da kuadernoa lan-tresna modura hartu
behar dugula eta ezin zaiola edonori azalpena bere osotasunean eman, kontzeptu
batzuk ondo ulertzea ez baita erraza. Hartzaileak, teknikariak edo euskalgintzako
partaideak izan behar dutela aipatu da.

Kuadernoaren lehen bertsio hau elikatzen joatea da aurrerantzean helburua, datu
berriak txertatu eta uneoro eguneratua eduki, lan-tresna bezala erabiltzeko.

9. NORBERAK LEKARKEENA

- Euskara zinegotziak azaldu du datozen egunetan Euskararen inguruko zenbait
deialdi badaudela. Alde batetik, Durangoko azoka izango da, eta abenduaren
6an, EHEk antolatutako manifestazioa izango da Durangon. Galtzaundik
autobusa antolatu du Durangora joateko.

Bestetik, abenduaren 27an, Bilbon, kultur ekitaldi handia egingo da, indar
berria sortzeko euskaltzaleon artean: Euskaltzaleon PIZKUNDEA. Sarrera on-line

hartu behar da eta Galtzaundik honetarako ere antolatuko du autobusa, 10
eurotan.

- Galtzaundiko ordezkariak adierazi du bigarrenez egingo dutela Bota erantzuna!
Lehiaketa eskualdean, eta finala, 2026ko urtarrilaren 31n izango dela Gurea
antzokian.

10. HURRENGO BILERAREN DATA ZEHAZTU

Euskaran Ados! mahaiaren hurrengo bilera 2026ko urtarrilaren 26an izango da,
arratsaldeko 18:00etan, udaletxeko batzar aretoan.



